SOALAN-SOALAN YANG DIAJUKAN SEPANJANG 
TAKLIMAT GARIS PANDUAN PENENTUAN NAMA GEOGRAFI DAN 
PANGKALAN DATA NAMA GEOGRAFI
SOALAN 1

Memandangkan aktiviti penamaan geografi merupakan satu aktiviti yang penting, maka dicadangan agar Garis Panduan Penentuan Nama Geografi dijadikan sebagai satu Akta supaya ianya dapat dikuatkuasakan dan seterusnya kerjasama kukuh dapat diberikan oleh badan-badan yang terlibat dengan urusan penamaan geografi.

JAWAPAN

Jawatankuasa Kebangsaan Nama Geografi (JKNG) tidak bercadang untuk menjadikan Garis Panduan tersebut sebagai Akta, memadai ianya digunakan hanya sebagai rujukan kepada Pihak Berkuasa Negeri kerana kuasa untuk menamakan sesuatu entiti geografi adalah terletak di bawah kuasa Pihak Berkuasa Negeri. Sekiranya Garis Panduan tersebut hendak dijadikan sebagai akta, ianya mestilah mendapat persetujuan daripada semua Kerajaan Negeri terlebih dahulu. 

Sehubungan dengan itu, JKNG telah mengemukakan dokumen tersebut yang telah diterjemahkan ke Bahasa Inggeris kepada pihak SIRIM dalam format Malaysian Standard dan kini pihak SIRIM masih dalam proses penyemakan dokumen tersebut. Setelah dokumen tersebut dijadikan sebagai dokumen  Standard oleh SIRIM, ianya akan diguna pakai oleh semua agensi kerajaan dan juga swasta. Sekiranya penggunaanya sudah mantap, barulah difikirkan sama ada Garis Panduan tersebut sesuai untuk dijadikan sebagai satu akta. 

SOALAN 2

JUPEM Sabah bertanggungjawab untuk mengemaskini kerja pemetaan yang turut melibatkan nama-nama di Sabah.  Pada amalannya, nama-nama tersebut akan disenaraikan daripada peta-peta lama dan akan meminta pengesahan daripada Pihak Berkuasa Tempatan (PBT). Sekiranya terdapat perubahan pada nama, PBT akan membatalkan nama yang sedia ada dan mengesahkan perubahan tersebut. Apakah pandangan ahli panel mengenai proses ini. 

JAWAPAN

Ahli panel memaklumkan bahawa setiap nama sebelum disahkan perlu dirujuk kepada warta dan juga pelan warta. Sehubungan dengan itu, kerjasama pihak kerajaan negeri adalah diperlukan untuk menyemak nama-nama tersebut dan ejaannya seperti yang terdapat dalam pelan warta sebelum ianya disahkan. 

Sehubungan dengan itu, pembangunan pangkalan data merupakan tujuan utama untuk menyemak nama-nama yang telah diwartakan atau belum diwartakan. Oleh yang demikian, sebarang urusan berhubung dengan aktiviti penamaan dapat dirujuk melalui pangkalan data tersebut setelah ianya dibangunkan. 

SOALAN 3

Wakil JTUS memaklumkan bahawa proses pewartaan bagi rizab kampung adalah berdasarkan kepada Land Ordinance 1968. Sehubungan itu, beliau mencadangkan agar semua wakil Pihak Berkuasa Tempatan (PBT) yang hadir mengkaji pelan daerah masing-masing supaya semua nama kampung rizab diwartakan berpandukan kepada RSO koordinat.

Beliau juga memaklumkan bahawa terdapat banyak pulau-pulau di sabah yang belum dinamakan. Sehubungan dengan itu, kerjasama daripada PBT adalah diperlukan untuk mengenalpasti pulau-pulau yang masih belum bernama.

Dalam Mesyuarat Keempat JKNG yang telah diadakan di Pahang, dimaklumkan bahawa Kumpulan Kerja Nama Pulau dan Entiti Geografi Luar Pesisir yang dipengerusikan oleh Pusat Hidrografi Nasional telah diwujudkan. Apakah peranan Kumpulan Kerja tersebut. 

JAWAPAN

Dengan apa yang dimaklumkan daripada wakil JTUS, JKNG berharap agar pihak PBT dapat memberi kerjasama terutamanya dalam mengenalpasti nama-nama yang belum diwartakan. 

Peranan Kumpulan Kerja Nama Pulau dan Entiti Geografi Luar Pesisir adalah seperti yang dinyatakan dalam terma rujukan Kumpulan Kerja tersebut seperti di bawah:

i. Menjalankan kajian, mengenal pasti serta mencadangkan nama-nama pulau dan entiti hidrografi luar pesisir yang belum dinamai, sesuai dengan ciri-ciri entiti hidrografi yang berkenaan.

ii.
Mengenalpasti dan mengumpulkan maklumat yang berkaitan dengan pulau dan entiti hidrografi luar pesisir yang berkenaan, termasuk carta, warta, peta, perjanjian dan dokumen.
iii. Mendokumentasikan semua maklumat dari kajian yang dijalankan untuk tujuan penyenaraian nama-nama pulau dan entiti hidrografi luar pesisir yang rasmi.  Pendokumentasian maklumat akan disepadukan dengan keperluan pangkalan data nama-nama geografi bagi pulau-pulau dan entiti hidrografi luar pesisir yang telah sedia ada.

Iv.
Mencadangkan nama baharu bagi pulau dan entiti hidrografi luar pesisir yang telah sedia ada dengan nama yang lebih sesuai (jika perlu) berdasarkan ciri-ciri entiti hidrografinya. Penamaan semula hendaklah mengikut garis panduan penamaan istilah hidrografi antarabangsa (IHO).

v.
Mengemukakan senarai nama dan maklumat pulau dan entiti hidrografi luar  pesisir yang telah dikemaskini kepada Jawatankuasa Kebangsaan Nama Geografi (JKNG) secara berperingkat. Maklumat yang dikemukakan hendaklah sesuai dengan keperluan.
vi. Melaporkan semua aktiviti yang dijalankan oleh kumpulan kerja kepada Jawatankuasa Teknikal Nama Geografi Kebangsaan (JTNGK) dan Jawatankuasa Kebangsaan Nama Geografi (JKNG).
SOALAN 4

Apakah dasar JKNG bagi sesuatu entiti geografi yang mempunyai lebih daripada satu nama (multiple names). Contohnya, ialah Kota Kinablu di mana masyarakat cina mengumumkan bahawa nama rasmi bagi Kota Kinabalu ialah Api-api.

Dalam pada itu, pada masa kini banyak kawasan-kawasan perumahan yang dinamakan dengan menggunakan nama-nama barat. Contohnya adalah seperti Beverly Hills dan Kingston Garden yang terdapat di Sabah. Apakah pandangan ahli panel berkenaan perkara ini.

JAWAPAN

Hal berkenaan adalah merujuk kepada prinsip 18 iaitu Nama Lain Atau Tidak Rasmi. Nama tersebut boleh digunakan sebagai nama alternatif bagi tujuan kejelasan atau sebagai rujukan tetapi bukan digunakan sebagai nama rasmi. Kemungkinan nama tersebut boleh diletakkan dalam tanda kurung (mungkin bagi tujuan pelancongan dan sebagainya).

Berhubung dengan nama-nama glamour yang menggunakan bahasa Inggeris. Merujuk kepada Prinsip 4 iaitu Bahasa Rasmi , jelas menunjukkan bahawa bahasa kebangsaan negara Malaysia ialah bahasa Melayu. Sehubungan dengan itu, penggunaan bahasa Inggeris pada nama yang baru adalah tidak digalakkan. Walau bagaimanapun, sekiranya nama tersebut telah digunakan sekian lama dan mempunyai sejarah yang bermakna, maka ianya tidak perlu ditukar. Ianya bergantung kepada keputusan Pihak Berkuasa Negeri itu sendiri. 

SOALAN 5
Soalan ini merujuk kepada prinsip ke-8 iaitu Keragaman Dalam Ejaan Nama. Contohnya nama yang berbentuk nama terbitan seperti Pasir Puteh dan Bukit Pasir Puteh. Persoalannya adalah sekiranya terdapat pembentukan baru di kawasan tersebut contohnya seperti teluk atau bukit, adakah ejaan bagi kawasan tersebut perlu menggunakan ejaan baru iaitu Putih atau ejaan lama seperti yang dieja dalam Pasir Puteh.

JAWAPAN
Merujuk kepada prinsip ke-8 iaitu Nama bagi tempat asal yang sama, yang digunakan pada pelbagai kemudahan perkhidmatan dalam satu-satu komuniti hendaklah selaras ejaannya dengan nama rasmi bagi komuniti berkenaan. Oleh yang demikian, sekiranya terdapat pembentukan baru seperti teluk, ejaannya perlulah sama iaitu Teluk Pasir Puteh dan bukannya Teluk Pasir Putih. Namun begitu, ejaan Puteh tersebut perlulah sama dengan apa yang terdapat dalam warta. 

Sekiranya ejaan baru hendak digunakan, pihak negeri perlulah mewartakan nama-nama tersebut dan penggunaannya mestilah mengikut apa yang telah diwartakan.  

SOALAN 6
Merujuk pada prinsip ke-6 berkenaan dengan Ejaan dan Sebutan. Bagaimana untuk membezakan sebutan dan ejaan yang betul seperti contohnya ejaan bagi Johor Baharu dan juga Kota Bharu.

JAWAPAN

Berkenaan perkara tersebut, pihak MaCGDI yang mengetuai Kumpulan Kerja Pangkalan Data Nama Geografi dan Gazetir Kebangsaan sedang membangunkan Audio File yang mana sebutan perkataan yang betul akan dimasukkan ke dalam web gazetir. Aplikasi tersebut sedang diusahakan oleh pihak MaCGDI. 

SOALAN 7
Merujuk kepada prinsip ke-9 iaitu Nama Yang Lazim Digunakan Oleh Masyarakat. Persoalannya adalah terdapat cadangan daripada Pihak Berkuasa Tempatan untuk menukar nama yang lazim digunakan oleh masyarakat tempatan di kawasan tersebut dengan nama yang baru. Para peserta minta pandangan ahli-ahli panel mengenai perkara ini. 

JAWAPAN

Pihak Berkuasa Tempatan mempunyai kuasa dalam menamakan sesebuah kawasan. Mungkin Pihak Berkuasa berkenaan merasakan bahawa nama yang lazim digunakan oleh masyarakat tersebut sudah tidak sesuai lagi untuk digunakan pada masa kini dan terdapat nama baru yang difikirkan lebih sesuai serta mudah untuk diingati dan tidak menimbulkan sebarang implikasi pada masa akan datang. Walau bagaimanapun, cadangan boleh diajukan kepada Pihak Berkuasa Tempatan dan disokong dengan dokumen-dokumen yang kukuh supaya dapat dipertimbangkan oleh Jawatankuasa Negeri Nama Geografi (JNNG). 

SOALAN 8
Terdapat sesetengah Jabatan-jabatan kerajaan yang menggunakan nama atau ejaan yang berlainan dengan jabatan yang lain. Contohnya nama-nama yang terdapat pada papan tanda tidak sama dengan ejaan yang digunakan oleh jabatan lain contohnya JUPEM. Para peserta taklimat memohon kaedah untuk mengenalpasti nama atau ejaan yang betul dan boleh diguna pakai.

JAWAPAN

Untuk menyemak kesahihan nama tersebut ialah hanya dengan merujuk kepada warta. Tidak semestinya nama yang digunakan oleh sesebuah Jabatan contohnya JUPEM adalah betul. Oleh yang demikian, tugas pihak negeri adalah untuk menyemak nama-nama tersebut dengan warta agar penggunaan yang selaras dan tujuan utama pangkalan data nama geografi diwujudkan tercapai. 

SOALAN 9

Berapa patah perkataankah yang dibenarkan bagi tujuan pewartaan. Adakah 50 aksara sepertimana yang dinyatakan dalam prinsip ke-7 iaitu Bentuk dan Sifat Sesuatu Nama.  

JAWAPAN

Sebenarnya, tidak ada sebarang had bagi tujuan pewartaan. Sehingga kini, tidak ada nama yang melebihi 50 aksara. Merujuk pada prinsip ke-7 iaitu Bentuk dan Sifat Sesuatu Nama, nama hendaklah mudah disebut, dieja dan ditulis; ringkas, padat dan sebaik-baiknya tidak melebihi 50 aksara; kata rangkaian atau kata yang mudah dikenali; dan dalam semua hal, selaras dengan kebiasaan masyarakat. Salah satu sebab yang menyatakan bahawa nama sebaik-baiknya hendaklah tidak melebihi 50 aksara ialah bagi tujuan untuk memudahkan pengisiannya dalam pangkalan data nama geografi yang sedang dibangunkan oleh MaCGDI.  

SOALAN 10
Lanjutan daripada demonstrasi Gazetir Kebangsaan yang telah diadakan oleh MaCGDI, para peserta memohon user ID bagi setiap agensi Pihak Berkuasa Tempatan (PBT) di Negeri Perak, Kedah dan Pulau Pinang agar memudahkan mereka mengemaskini nama-nama baru.

JAWAPAN
Pihak MaCGDI memaklumkan bahawa sebelum ini user ID diberi hanya kepada Setiausaha Kerajaan Negeri (SUK) selaku Pengerusi Jawatankuasa Teknikal Nama Geografi Negeri. Sehubungan dengan itu, Ahli-ahli Panel sependapat bahawa adalah wajar diberikan user ID atas nama Agensi di bawah PBT, sebagai contoh Majlis Perbandaran Seberang Perai (MPSP) dan kata laluan berkaitan juga adalah sama dengan user ID tersebut agar memudahkan pengemaskinian nama-nama dibuat.  Seterusnya, pertukaran kata laluan boleh dibuat sekiranya  perlu, semasa dalam talian (online) mengikut persetujuan agensi berkaitan.

Sebahagian agensi yang hadir telah pun mendapat user ID mereka selepas sesi perbincangan yang diadakan dan sebahagian lagi akan diuruskan oleh MaCGDI kemudian.

